Leikskólinn í kreppu. 
Sesselja Hauksdóttir. Ávarp á málþingi um málefni leikskóla 20. feb. 2006. 

Mig langar að byrja á því að fagna þessu málþingi og því að sjá alla þessa “fræðinga” hér saman komna. 
Það hefur víst ekki farið fram hjá neinum að það hafa verið vandamál í rekstri og starfi leikskóla undanfarna mánuði. Þessi vandamál eru svosem ekkert ný af nálinni, eru þó meiri nú en oftast áður. Sú þensla sem er og hefur verið undanfarið í samfélaginu dregur fram þann vanda sem leikskólinn á við að glíma.  
Erfiðlega hefur gengið að ráða starfsfólk, ekki bara leikskólakennara, heldur einnig leiðbeinendur. Mikil starfsmannavelta hefur slæm áhrif á viðkvæma viðskiptavini leikskólanna, þ.e. börnin og starfið verður erfiðara sem aftur veldur því að fleiri starfsmenn gefast upp. 

Ég vil orða það svo að leikskólinn sem stofnun sé í raun í kreppu. 
Til að skýra þetta vil ég nefna þrennt. 

Í fyrsta lagi vil ég nefna auknar kröfur og breytingar á starfsumhverfi leikskóla. 

Sem dæmi um þetta er að foreldrar óska nú almennt eftir heilsdagsdvöl fyrir börn sín – svo virðist sem vinnutími foreldra sé í heild að lengjast. 

- Kröfur um fæði barna í leikskólum aukast fremur en hitt. 

- Öryggiskröfur og kröfur um eftirlit aukast stöðugt. 

- Sérkennsla eykst sífellt og svo virðist sem æ fleiri börn greinist með frávik í þroska og atferli. 

- Foreldrar og samfélag gerir auknar kröfur um gott faglegt starf og góða þjónustu. 
Samt er eins og samfélagið viðurkenni ekki leikskólann sem mikilvægt skólastig og það er eitt vandamálanna. T.d. er oft talað um “skóla” og leikskóla, þegar átt er við grunn- og leikskóla. 
Í öðru lagi vil ég nefna kostnað

- Byggingarkostnaður leikskóla er hár, og undanfarin ár hefur verið gert stórátak í að einsetja leikskóla. Því átaki er víðast að mestu lokið. Eftir er þó víðast að anna eftirspurn fyrir aldurshópinn frá því fæðingarorlof foreldra lýkur og til 18 mánaða eða 2ja ára. 
- Rekstrarkostnaður leikskóla er mikill og fyrirsjáanlegt að hann muni aukast frekar en ekki.  Það hefur sýnt sig að leikskólarnir eru ekki samkeppnisfærir um vinnuafl á þenslutímum og sá tími þegar konur gerðu ekki háar kröfur um laun er liðinn. Launakostnaður er nú yfir 80% af rekstrarkostnaði leikskólanna.
Hvernig er hægt að mæta þessum aukna kostnaði?
Sveitarfélög hafa sum a.m.k. tæpast bolmagn til að verja verulega auknu fé í rekstur leikskóla.  Er vilji fyrir því í samfélaginu að verja auknum hluta af skatttekjum til leikskólareksturs? 

Hvað með greiðslur foreldra, er hægt að hækka þær? Hlutur sveitarfélaga í rekstri hefur farið stækkandi og gjaldfrjáls leikskóli, alveg eða að hluta er staðreynd í sumum sveitarfélögum og á stefnuskrám ýmissa stjórnmálaflokka. Stefnan virðist því frekar í átt að gjaldfrjálsum leikskóla en í þá átt að auka greiðslur foreldra. 

Getur atvinnureksturinn komið inn í á einhvern hátt? 
Í þriðja lagi vil ég nefna starfsmannavandann. 

Skortur á leikskólakennurum. 

Skortur á leikskólakennurum er mikill og viðvarandi og ekki er fyrirsjáanlegt að hann muni breytast að marki nema eitthvað verði að gert. 

Margir leikskólakennarar eru í öðrum störfum, m.a við kennslu í grunnskólum. En jafnvel þó þeir kæmu allir til starfa í leikskólum nægði það ekki. 

Lengst af hefur leikskólakennaraskortinum verið mætt með því að ráða til starfa leiðbeinendur, konur, oftast hæfar og samviskusamar sem gjarna litu á starfið í leikskólanum sem framtíðarstarf. 

Þessi lausn er ekki lengur fyrir hendi nema í mjög takmörkuðum mæli.

Hvað er til ráða?
Ég tel að engin ein lausn sé til. 
Ég held að við þurfum að ræða vanda leikskólans út frá öllum mögulegum sjónarmiðum – að velta upp óteljandi hugmyndum og skoðunum. Ræða málin opinskátt og af einlægni. 

Um leið og ég þakka áheyrnina vil ég segja ykkur að ég bind miklar vonir við þetta málþing, að hér komi fram margvíslegar hugmyndir sem ræddar verði áfram á ýmsum vettvangi og hrint í framkvæmt. 
